
Shri Kamalambika Stotram

ஶ்ரீகமலாம்பி³காஸ்தோத்ரம் அத²வா ஶ்ரீகமலாம்பி³காஷ்டகம்

ப³ந்தூ⁴கத்³யுதிமிந்து³பி³ம்ப³வத³நாம் வ்ரு’ந்தா³ரகைர்வந்தி³தாம்
மந்தா³ராதி³ஸமர்சிதாம் மது⁴மதீம் மந்த³ஸ்மிதாம் ஸுந்த³ரீம் ।

ப³ந்த⁴ச்சே²த³நகாரிணீம் த்ரிநயநாம் போ⁴கா³பவர்க³ப்ரதா³ம்
வந்தே³ऽஹம் கமலாம்பி³காமநுதி³நம் வாஞ்சா²நுகூலாம் ஶிவாம் ॥ 1॥

ஶ்ரீகாமேஶ்வரபீட²மத்⁴யநிலயாம் ஶ்ரீராஜராஜேஶ்வரீம்
ஶ்ரீவாணீபரிஸேவிதாங்க்⁴ரியுக³ளாம் ஶ்ரீமத்க்ரு’பாஸாக³ராம் ।

ஶோகாபத்³ப⁴யமோசிநீம் ஸுகவிதாநந்தை³கஸந்தா³யிநீம்
வந்தே³ऽஹம் கமலாம்பி³காமநுதி³நம் வாஞ்சா²நுகூலாம் ஶிவாம் ॥ 2॥

மாயா மோஹவிநாஶிநீம் முநிக³ணைராராதி⁴தாம் தந்மயீம்
ஶ்ரேய:ஸஞ்சயதா³யிநீம் கு³ணமயீம் வாய்வாதி³ பூ⁴தாம் ஸதாம் ।

ப்ராத:காலஸமாநஶோப⁴மகுடாம் ஸாமாதி³ வேதை³ஸ்துதாம்
வந்தே³ऽஹம் கமலாம்பி³காமநுதி³நம் வாஞ்சா²நுகூலாம் ஶிவாம் ॥ 3॥

பா³லாம் ப⁴க்தஜநௌக⁴சித்தநிலயாம் பா³லேந்து³சூடா³ம்ப³ராம்
ஸாலோக்யாதி³ சதுர்விதா⁴ர்த²ப²லதா³ம் நீலோத்பலாக்ஷீமஜாம் ।

காலாரிப்ரியநாயிகாம் கலிமலப்ரத்⁴வம்ஸிநீம் கௌலிநீம்
வந்தே³ऽஹம் கமலாம்பி³காமநுதி³நம் வாஞ்சா²நுகூலாம் ஶிவாம் ॥ 4॥

ஆநந்தா³ம்ரு’தஸிந்து⁴மத்⁴யநிலயாமஜ்ஞாநமூலாபஹாம்
ஜ்ஞாநாநந்த³விவர்தி⁴நீம் விஜயதா³ம் மீநேக்ஷணாம் மோஹிநீம் ।

ஜ்ஞாநாநந்த³பராம் க³ணேஶஜநநீம் க³ந்த⁴ர்வஸம்பூஜிதாம்
வந்தே³ऽஹம் கமலாம்பி³காமநுதி³நம் வாஞ்சா²நுகூலாம் ஶிவாம் ॥ 5॥

ஷட்சக்ரோபரி நாத³பி³ந்து³நிலயாம் ஸர்வேஶ்வரீம் ஸர்வகா³ம்
ஷட்ஶாஸ்த்ராக³மவேத³வேதி³தகு³ணாம் ஷட்கோணஸம்வாஸிநீம் ।

ஷட்காலேந ஸமர்ச்சிதாத்மவிப⁴வாம் ஷட்³வர்க³ஸஞ்சே²தி³நீம்
வந்தே³ऽஹம் கமலாம்பி³காமநுதி³நம் வாஞ்சா²நுகூலாம் ஶிவாம் ॥ 6॥

யோகா³நந்த³கரீம் ஜக³த்ஸுக²கரீம் யோகீ³ந்த்³ரசித்தாலயாம்
ஏகாமீஶஸுக²ப்ரதா³ம் த்³விஜநுதாமேகாந்தஸஞ்சாரிணீம் ।

வாகீ³ஶாம் விதி⁴விஷ்ணுஶம்பு⁴வரதா³ம் விஶ்வேஶ்வரீம் வைணிகீம்
வந்தே³ऽஹம் கமலாம்பி³காமநுதி³நம் வாஞ்சா²நுகூலாம் ஶிவாம் ॥ 7॥

போ³தா⁴நந்த³மயீம் பு³தை⁴ரபி⁴நுதாம் மோத³ப்ரதா³மம்பி³காம்
ஶ்ரீமத்³வேத³புரீஶதா³ஸவிநுதாம் ஹ்ரீங்காரஸந்தா⁴லயாம் ।

பே⁴தா³பே⁴த³விவர்ஜிதாம் ப³ஹுவிதா⁴ம் வேதா³ந்தசூடா³மணிம்
வந்தே³ऽஹம் கமலாம்பி³காமநுதி³நம் வாஞ்சா²நுகூலாம் ஶிவாம் ॥ 8॥

இத்த²ம் ஶ்ரீகமலாம்பி³காப்ரியகரம் ஸ்தோத்ரம் படே²த்³யஸ்ஸதா³
புத்ரஶ்ரீப்ரத³மஷ்டஸித்³தி⁴ப²லத³ம் சிந்தாவிநாஶாஸ்பத³ம் ।

ஏதி ப்³ரஹ்மபத³ம் நிஜம் நிருபமம் நிஷ்கல்மஷம் நிஷ்கலம்
யோகீ³ந்த்³ரைரபி து³ர்லப⁴ம் புநரயம் சிந்தாவிநாஶம் பரம் ॥ 9॥

இதி ஶ்ரீகமலாம்பி³காஸ்தோத்ரம் அத²வா ஶ்ரீகமலாம்பி³காஷ்டகம் ஸம்பூர்ணம் ।

